
 <<Արարատյան, Հրազդանի և Ախուրյանի ջրավազանային կառավարման տարածքներում 2023 թվականի սակավաջրության ազդեցությունը մեղմելու համար հրատապ աշխատանքները հաստատելու մասին>> ՀՀ կառավարության որոշման նախագծի 

	1. ՀՀ արդարադատության նախարարություն

	N 01/27.2/30977-2023
27 հունիսի 2023թ.

	1. «Արարատյան, Հրազդանի և Ախուրյանի ջրավազանային կառավարման տարածքներում 2023 թվականի սակավաջրության հետևանքները մեղմելու համար հրատապ աշխատանքները հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) նախաբանում հղում է կատարվում Հայաստանի Հանրապետության ջրային օրենսգրքի 92-րդ հոդվածին, որի համաձայն՝ օդերևութաբանական վերլուծության արդյունքում սակավաջրության կամ երաշտի վերաբերյալ հիդրոօդերևութաբանական գործունեության բնագավառի լիազոր պետական մարմնի ներկայացրած պաշտոնական տեղեկատվության հիման վրա ջրային ռեսուրսների կառավարման և պահպանության լիազոր մարմնի առաջարկությամբ կառավարությունը որոշում է ընդունում Հայաստանի Հանրապետության ամբողջ տարածքում կամ դրա մի մասում սակավաջրություն կամ երաշտ հայտարարելու մասին:
 Վերոգրյալի բովանդակային վերլուծությունից բխում է, որ օրենսգրքով Կառավարությունը լիազորվել է ընդունելու Հայաստանի Հանրապետության ամբողջ տարածքում կամ դրա մի մասում սակավաջրություն կամ երաշտ հայտարարելու մասին որոշում, մինչդեռ Նախագծում խոսք է գնում Արարատյան, Հրազդանի և Ախուրյանի ջրավազանային կառավարման տարածքներում 2023 թվականի սակավաջրության հետևանքները մեղմելու համար հրատապ աշխատանքները հաստատելու մասին:
Այս առումով հարկ ենք համարում նշել, որ Նախագիծն անհրաժեշտ է խմբագրել՝ այն համապատասխանեցնելով Հայաստանի Հանրապետության ջրային օրենսգրքի 92-րդ հոդվածով ամրագրված կարգավորման բովանդակությանը՝ նկատի ունենալով «Նորմատիվ իրավական ակտերի մասին» օրենքի 13-րդ հոդվածի 1-ին մասի դրույթների համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր, ինչպես նաև «Նորմատիվ իրավական ակտերի մասին» օրենքի 2-րդ հոդվածի 1-ին մասի 5-րդ կետի կարգավորումը, որի համաձայն՝ անհատական իրավական ակտը նորմատիվ իրավական ակտի հիման վրա և դրան համապատասխան ընդունված գրավոր իրավական ակտն է, որը սահմանում է վարքագծի կանոն կամ առաջացնում է փաստական հետևանքներ և վերաբերում է միայն դրանում անհատապես նշված անձի կամ անձանց:
	Ընդունվել է մասամբ:
Նախագծի վերնագիրը և նախաբանը խմբագրվել են:


	2. Նախագծի 2-րդ կետում անհրաժեշտ է հստակեցնել, թե ինչպես են կատարվելու համապատասխան սահմանափակումներն ու չափավորումները:







Բացի այդ, Նախագծի 2-րդ կետում «օրենքներով» բառից առաջ «Հայաստանի Հանրապետության» բառերն անհրաժեշտ է հանել՝ նկատի ունենալով «Նորմատիվ իրավական ակտերի մասին» օրենքի 18-րդ հոդվածի 3-րդ մասի պահանջները:
	Ընդունվել է:
Պարզաբանում՝ Նախագծի 2-րդ կետը հանվել է՝ հաշվի առնելով, որ հիշյալ դրույթն արդեն իսկ սահմանված է ՀՀ կառավարության 18.09.2014թ. N 1111-Ն որոշման 2-րդ կետով: 
Նախագիծը խմբագրվել է նոր համարակալմամբ: 

Ընդունվել է:
Խմբագրվել է:

	3. Նախագծի 3-րդ կետում ենթակետերի համարակալում անհրաժեշտ է վերանայել՝ համապատասխանեցնելով «Նորմատիվ իրավական ակտերի մասին» օրենքի 14-րդ հոդվածի 5-րդ մասի դրույթներին, որոնց համաձայն՝  ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով:
Նույն դիտողությունը վերաբերում է նաև Նախագծով հատատվող հավելվածին (այսուհետ՝ Հավելված), մասնավորապես՝ դրանում կետերը տեքստից անհրաժեշտ է բաժանել միջակետով: 
	Ընդունվել է:
Խմբագրվել է:

	4. Նախագծի 3-րդ կետի 1-ին ենթակետում անհրաժեշտ է հստակեցնել, թե 7-օրյա ժամկետի սկիզբը որ պահից է սկսվելու հաշվարկվել՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 6-րդ մասի պահանջը, որի համաձայն՝ նորմատիվ իրավական ակտում ժամկետ սահմանելիս անհրաժեշտ է հստակ նշել ժամկետի սկիզբն ու ավարտը: Եթե ժամկետը նշված է ամսաթվերով, ապա ժամկետի վերջին օրը ևս պետք է հաշվարկվի այդ ժամկետում: Եթե իրավական ակտով սահմանված ժամկետի հաշվարկը կատարվում է ոչ թե ըստ օրացուցային օրերի, այլ աշխատանքային օրերով, ապա դա պետք է հատուկ նշվի: Ժամերը գրվում են թվերով` քսանչորսժամյա ռեժիմով: Ժամերը նշելիս ժամը և րոպեն արտահայտող թվերի միջև դրվում է երկու կետ, իսկ դրանցից առաջ նշվում է «ժամը» բառը:
Նույն դիտողությունը վերաբերում է նաև Նախագծի 5-րդ կետին:
	Ընդունվել է:
Լրամշակվել է:

	5. Նախագծի 6-րդ կետով նախատեսվող կարգավորումն անհրաժեշտ է հանել՝ հաշվի առնելով «Նորմատիվ իրավական ակտերի մասին» օրենքի 23-րդ հոդվածի 6-րդ մասի դրույթները:
	Ընդունվել է մասամբ:
Նախագծի 6-րդ կետը լրամշակվել է: 

	6. Հավելվածի վերևի աջ անկյունում անհրաժեշտ է լրացնել Նախագծի վավերապայմանները:
	Ընդունվել է:
Լրամշակվել է:

	7. Հավելվածի վերնագիրը հարկավոր է համապատասխանեցնել Նախագծի 1-ին կետի կարգավորմանը:
	Ընդունվել է:
Լրամշակվել է:

	2. ՀՀ էկոնոմիկայի նախարարություն
	

	«Արարատյան, Հրազդանի և Ախուրյանի ջրավազանային կառավարման տարածքներում 2023 թվականի սակավաջրության հետևանքները մեղմելու համար հրատապ աշխատանքները հաստատելու մասին» ՀՀ կառավարության որոշման նախագծի (այսուհետ՝ նախագիծ) վերաբերյալ հայտնում ենք, որ նախագծի 3-րդ կետի ա) ենթակետի հետ կապված ՀՀ էկոնոմիկայի նախարարությունն իր իրավասությունների շրջանակում չի կարող վերանայել նշված տարածքներում ոռոգման ջրապահանջարկի ծավալները, համապատասխանեցնել ոռոգման համակարգերի ջրային պաշարներին և ներկայացնել ըստ տարածքների ճշգրտված ջրապահանջարկ, ինչպես նաև կիրառել ջրախնայողության ռեժիմներ, նորմեր և առաջնահերթ ջրօգտագործման կարգ: Գյուղացիական տնտեսությունների հետ պայմանագրեր կնքում են Ջրօգտագործողների ընկերությունները, հետևաբար, իրենք են տիրապետում մշակվող մշակաբույսերի վերաբերյալ տեղեկատվությանը և դրան համապատասխան ջրապահանջարկին: Այս առումով առաջարկում ենք 3-րդ կետի պատասխանատու սահմանել ՀՀ տարածքային կառավարման և ենթակառուցվածքների նախարարության ջրային կոմիտեին, իսկ ՀՀ էկոնոմիկայի նախարարությունը կարող է աջակցել՝ խրախուսելով ոռոգման առաջադիմական տեխնոլոգիաների ներդրմանը:
	Չի ընդունվել:
ՀՀ կառավարության 26 դեկտեմբերի 2002 թվականի N 2121-Ն որոշման 4-րդ կետով սակավաջրության դեպքերում ոռոգման ջրի առաջնահերթ օգտագործման կարգի վերաբերյալ առաջարկությունը Հայաստանի Հանրապետության կառավարություն ներկայացնելը հանձնարարված է Հայաստանի Հանրապետության գյուղատնտեսության նախարարին:

	Միաժամանակ նշենք, որ ՀՀ կառավարությունը խրախուսում է ոռոգման առաջադիմական և խնայողական տեխնոլոգիաների ներդրումը, ինչպես նաև 2022 թվականին ՀՀ Էկոնոմիկայի նախարարության կողմից հանրապետության տարբեր գյուղատնտեսական և ոռոգման գոտիների համար առաջին անգամ մշակվել է Հայաստանի Հանրապետության գյուղատնտեսական և ոռոգման գոտիներում կաթիլային և անձրևացմամբ ոռոգման նորմերի ձեռնարկները՝ կիրառելով աշխարհում ընդունված մեթոդոլոգիան։ Այն թույլ է տալիս գնահատելու կաթիլային և անձրևացմամբ ոռոգման առանձնահատկությունները, ոռոգման ջրի պահանջը մթնոլորտային տեղումների տարբեր ապահովվածությունների պայմաններում։ Մշակված ուղեցույցը և հետազոտության արդյունքները հնարավորություն կտան ՀՀ տարածքային կառավարման և ենթակառուցվածքների նախարարության ջրային կոմիտեին մշակել արդյունավետ քաղաքականություն գյուղատնտեսության մեջ կաթիլային և անձրևացմամբ ոռոգումը կազմակերպելու և խթանելու համար՝ նպաստելով բույսերի արդյունավետ մշակմանը և ջրային ռեսուրսների կառավարմանը։ Այն կնպաստի նաև ջրախնայող տեխնոլոգիաների ներդրման տեմպերի զարգացմանը հանրապետության տարբեր հողակլիմայական պայմաններում։
	Ընդունվել է ի գիտություն:

	Ինչ վերաբերում է գյուղատնտեսական մշակաբույսերի մշակության սահմանափակումներին, ապա հայտնում ենք, որ ՀՀ Արմավիրի (100 տոկոս) և Արարատի (90 տոկոս) մարզերում գյուղատնտեսական մշակաբույսերի մշակությունը իրականացվում է ջրովի պայմաններում և հիմնական մշակվում են բանջարաբոստանային, պտղատու մշակաբույսեր, այդ թվում՝ խաղող (չոռոգվող պայմաններում հնարավոր չէ մշակել), իսկ աշնանացան ցորենի և առվույտի մշակությունն իրականացվում է հիմնականում ցանքաշրջանառության ապահովման համար, որը բարձր բերքատվության և հողերի որակի բարելավման կարևորագույն նախապայման է։ Հարկ է նշել, որ հողերի որակի բարելավումը համարվում է ջրի արդյունավետ օգրագործման երաշխիքներից մեկը։ Միաժամանակ, հաշվի առնելով, որ աշնանացան ցորենը աշնանը ջրվում է մեկ անգամ (անհրաժեշտության դեպքում՝ երկու անգամ), բոստանային մշակաբույսերը (ձմերուկ, սեխ, դդում) և հիմնական բանջարային (լոլիկ, սմբուկ, տաքդեղ) մշակաբույսերը երկրորդ վեգետացիայով չեն մշակվում, ապա դրանց համար սահմանափակում կիրառելու անհրաժեշտություն չկա։
Վերջին տարիներին սակավաջրությամբ պայմանավորված պակասել է նաև խոզանացանը, որը կատարվում էր հացահատիկային մշակաբույսերի (աշնանացան ցորեն, գարնանացան գարի) բերքահավաքից հետո և որպես խոզանացան հիմնականում մշակվում էր վարունգ, բանջարային լոբի, եգիպտացորեն և տերևաբանջարներ։
Բացի վերոնշյալը, տեղեկացվում է, որ երկրորդ վեգետացիայի ցանքի դեպքում ջերմաստիճանի անկմամբ պայմանավորված` ջրապահանջարկը նվազում է։
ՀՀ Արագածոտնի մարզում Աշտարակի տարածաշրջանի հողատարածքները ամբողջությամբ ոռոգելի են, (հիմնականում մշակում են բանջարային և պտղատու մշակաբույսեր), իսկ Թալինի տարածաշրջանի հողատարածքները մասամբ ոռոգելի են և հիմնականում մշակում են հացահատիկային (աշնանացան ցորեն, գարնանացան գարի) մշակաբույսեր, բազմամյա խոտաբույսերից՝ առվույտ և քիչ քանակությամբ բոստանային և պտղատու մշակաբույսեր։ Նշյալ մարզում երկրորդ վեգետացիայի ցանք չի իրականացվում։
ՀՀ Կոտայքի մարզի շուրջ 50 տոկոսն է ոռոգելի, մշակվում են բանջարային, պտղատու մշակաբույսեր, կարտոֆիլ, իսկ հացահատիկային մշակաբույսերի և առվույտի ցանքատարածությունների շուրջ 15 տոկոսն է ոռոգվող։ Մշակաբույսերի երկրորդ վեգետացիայի ցանք չի իրականացվում։
Հաշվի առնելով վերոնշյալը` նպատակահարմար չի համարվում գյուղատնտեսական մշակաբույսերի մշակության սահմանափակումների սահմանումը և առաջարկվում է ջրախնայողության նպատակով հնարավորինս բացառել ներտնտեսային ցանցում ջրի կորուստները:
	Ընդունվել է ի գիտություն:
Պարզաբանում՝ ներտնտեսային ցանցում ջրի կորուստները մեծապես պայմանավորված են նաև գյուղատնտեսական ագրոտեխնիկայի և մելիորացիայի ոչ բավարար կիրառմամբ: 

	Նախագծի 3-րդ կետի բ) ենթակետի վերաբերյալ հայտնում ենք, որ ՀՀ կառավարության 2003 թվականի մայիսի 15-ի N 654-Ն որոշման դրույթները վերանայելու կարիք կա, քանի որ դրանք չեն համապատասխանում ներկա իրողություններին. մասնավորապես` չեն գործում գյուղատնտեսության աջակցության մարզային կենտրոնները (ԳԱՄԿ), որոնց միջոցով նախատեսված է եղել կազմակերպել որոշմամբ նախատեսված դրույթները: Հետևաբար, ՀՀ էկոնոմիկայի նախարարությունը կարող է աջակցել նշված միջոցառումների իրականացմանը, այլ ոչ թե կազմակերպել դրանք:
	Չի ընդունվել:
Պարզաբանում՝ ՀՀ կառավարության 2003 թվականի մայիսի 15-ի N 654-Ն որոշումը և դրույթները գործում են. դրանում ՀՀ էկոնոմիկայի նախարարության կողմից  փոփոխություններ կատարելու դեպքում կքննարկվի սույն Նախագծում համապատասխան փոփոխություններ կատարելու հարցը: 

	Միաժամանակ, ՀՀ էկոնոմիկայի նախարարության կողմից մշակվել և ՀՀ վարչապետի աշխատակազմ է ներկայացվել գերնորմատիվային ջրապահանջարկ ունեցող հողատարածքներում ոռոգման արդյունավետ համակարգերի ներդրման միջոցառումների ժամանակացույցը, որտեղ ներառվել է միջոցառում՝ գերնորմատիվային ջրապահանջարկ ունեցող հողատարածքներում ոռոգման արդյունավետ համակարգերի պարտադիր ներդրման, ինչպես նաև ոռոգման ջրի սակագները և սուբսիդավորման պայմանները վերանայելու նպատակով ՀՀ տարածքային կառավարման և ենթակառուցվածքների նախարարության կողմից իրավական ակտի մշակում: Մինչև տարեվերջ այս իրավական ակտի մշակման արդյունքում հնարավորություն կստեղծվի 2024 թվականից գերնորմատիվային հողատարածքներում վերանայելու ոռոգման ջրի սակագները, սուբսիդավորան պայմանները, ինչն էլ կնպաստի, որպեսզի տնտեսավարողները մշակեն քիչ ջրապահանջարկ ունեցող մշակաբույսեր և անցում կատարեն ոռոգման առաջադիմական տեխնոլոգիաների ներդրմանը:
Այս առումով առաջարկում ենք վերոնշյալ միջոցառումը ներառել այս նախագծում:
Նախագծի 5-րդ կետը առաջարկում ենք շարադրել հետևյալ խմբագրությամբ. 
«5. Հայաստանի Հանրապետության տարածքային կառավարման և ենթակառուցվածքների նախարարին` Հայաստանի Հանրապետության էկոնոմիկայի նախարարի և Հայաստանի Հանրապետության շրջակա միջավայրի նախարարի հետ համատեղ, մեկամսյա ժամկետում մշակել և Հայաստանի Հանրապետության կառավարություն ներկայացնել Հայաստանի Հանրապետության տարածքում սակավաջրության կանխարգելման ու հետևանքների մեղմացման երկարաժամկետ միջոցառումների ծրագիր։»
	Ընդունվել է:
Լրամշակվել է: 

	3.ՀՀ շրջակա միջավայրի նախարարություն
	N 1/14.2/10207-2023
27 հունիսի 2023թ.

	- նախաբանում հղում է արված Ջրային օրենսգրքի 92-րդ հոդվածին, համաձայն որի՝ Կառավարությունը որոշում է ընդունում Հայաստանի Հանրապետության ամբողջ տարածքում կամ դրա մի մասում սակավաջրություն կամ երաշտ հայտարարելու մասին, մինչդեռ Նախագծով հաստատվում են Արարատյան, Հրազդանի և Ախուրյանի ջրավազանային կառավարման տարածքներում 2023 թվականի սակավաջրության հետևանքները մեղմելու համար հրատապ աշխատանքները, ինչը  չի բխում Ջրային օրենսգրքի 92-րդ հոդվածից, քանի որ «Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր:
	Ընդունվել է մասամբ:
Նախագծի վերնագիրը և նախաբանը խմբագրվել են:


	· որոշ դրույթներ կրկնում են գործող 2014 թվականի սեպտեմբերի 8-ին ընդունված N 1111-Ն որոշման դրույթները,
	Ընդունվել է:
Պարզաբանում՝ Նախագծի 2-րդ կետը հանվել է՝ հաշվի առնելով, որ հիշյալ դրույթն արդեն իսկ սահմանված է ՀՀ կառավարության 18.09.2014թ. N 1111-Ն որոշման 2-րդ կետով: 

	· լրացուցիչ հիմնավորման կարիք ունեն ներկայացված ջրապահանջի և ջրի դեֆիցիտի վերաբերյալ տվյալները, քանի որ դրանք տարբերվում են «Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան ու համալիր ծրագրերը հաստատելու մասին» օրենքում լրացումներ կատարելու մասին» օրենքի նախագծին հավանություն տալու և անհետաձգելի համարելու մասին» Կառավարության որոշման նախագծով ներկայացված տվյալներից, համաձայն որի առաջարկվել էր՝  2023 թվականին Սևանա լճից ջրի բացթողնման տարեկան առավելագույն չափաքանակ սահմանել մինչև 240 մլն մ3, մինչդեռ սույն Նախագծի հիմնավորմամբ ջրի դեֆիցիտը կազմում է շուրջ 121,4 մլն մ3։ Վերոնշյալ նախագծի վերաբերյալ ներկայացվել են առաջարկություններ նշելով, որ հիմնավորման մեջ նշված թվերը պարզաբանման կարիք ունեն, քանի որ «Ոռոգման նպատակով 2023 թվականին Սևանա լճից ջրառի մասին» Կառավարության որոշման նախագծի հիմնավորման մեջ այլ թվեր են նշված եղել, ինչպես նաև Տարածքային կառավարման և ենթակառուցվածքների նախարարության ջրային կոմիտեի 2023 թվականի հունիսի 13-ի N 01/07/3096 գրությամբ ներկայացված Սևան-Հրազդան էներգետիկ-ոռոգման համակարգից սնվող ոռոգման ջրանցքների գլխամասային լրամշակված պլան-ժամանակացույցում դեֆիցիտը կազմում է շուրջ 111 մլն մ3։
	Չի ընդունվել:
Պարզաբանում՝ «Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան ու համալիր ծրագրերը հաստատելու մասին» օրենքում լրացումներ կատարելու մասին» օրենքի նախագծին հավանություն տալու և անհետաձգելի համարելու մասին», «Ոռոգման նպատակով 2023 թվականին Սևանա լճից ջրառի մասին» ՀՀ կառավարության որոշումների նախագծերում և Տարածքային կառավարման և ենթակառուցվածքների նախարարության ջրային կոմիտեի 2023 թվականի հունիսի 13-ի N 01/07/3096 գրությամբ ներկայացված տվյալների վերլուծությունը կատարվել է տարբեր օրերի դրությամբ՝ ճշգրտված ջրառաջարկի տվյալներով: 


	4. ՀՀ ֆինանսների նախարարություն
	№ 01/9-1/12773-2023
27.06.2023թ.

	Նախագծով առաջարկվող Արարատյան, Հրազդանի և Ախուրյանի ջրավազանային կառավարման տարածքներում 2023թ. սակավաջրության հետևանքները մեղմելու հրատապ աշխատանքների համար անհրաժեշտ ծախսերը գնահատվել են 1,129.18 մլն դրամ (որից Սևան-Հրազդանյան համակարգի մասով 784.5 մլն դրամ, իսկ Ախուրյան - Արաքս համակարգի մասով՝ 344.68 մլն դրամ):
Այդ կապակցությամբ հարկ է նշել, որ ՀՀ տարածքային կառավարման և ենթակառուցվածքների նախարարության կողմից շրջանառվել է «Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան ու համալիր ծրագրերը հաստատելու մասին» օրենքում լրացումներ կատարելու մասին» օրենքի նախագծին հավանություն տալու և անհետաձգելի համարվելու մասին» ՀՀ կառավարության որոշման նախագիծը, համաձայն որի իրականացվելու է Սևանա լճից լրացուցիչ 70.0 մլն մ3, ջրբացթողում, ինչպես նաև «Հիդրոօդերևութաբանության և մոնիթորինգի կենտրոն» ՊՈԱԿ-ի կանխատեսումներով 2023թ. ընթացքում Սևան-Հրազդան ջրավազանում շուրջ 121.4 մլն մ3 ջրի դեֆիցիտը և Սևան-Հրազդան համակարգում 2023թ. հնավոր սակավաջրության ռիսկերը մեղմելու նպատակով այլընտրանքային ջրաղբյուրներից «Ջրառ» ՓԲԸ-ի և ՋՕԸ-երի կողմից արտադրել լրացուցիչ 51.4 մլն մ3 ջրաքանակ, որի համար կծախսվի լրացուցիչ շուրջ 1.8 մլրդ դրամ: 
Հաշվի առնելով վերոգրյալը, առաջարկում ենք, որպեսզի Նախագծով նախատեսվող աշխատանքների կատարման անհրաժեշտությունը ներկայացնել՝ համադրելով վերը նշված (շրջանառված) որոշման նախագծի աշխատանքների հետ:  
	Ընդունվել է:
Լրամշակվել է:
Պարզաբանում՝ «Սևանա լճի էկոհամակարգի վերականգնման, պահպանման, վերարտադրման և օգտագործման միջոցառումների տարեկան ու համալիր ծրագրերը հաստատելու մասին» օրենքում լրացումներ կատարելու մասին» օրենքի նախագծին հավանություն տալու և անհետաձգելի համարվելու մասին» ՀՀ կառավարության որոշման նախագիծը խմբագրվել է. հաշվի առնելով, որ ոռոգման շրջանն արդեն իսկ մեկնարկած է և այդ նախագծով նախատեսված որոշ աշխատանքներ /նոր խորքային հորերի հորատում/ ժամանակային առումով իրականացվելի չէին և չէին կարող մեղմել տվյալ տարվա ոռոգման ջրապահանջի դեֆիցիտը, հանվել են հրատապ աշխատանքների ցանկից:  

	Բացի այդ պարզ չէ Նախագծով նախատեսված շուրջ 1.1 մլրդ դրամի ֆինանսավորման աղբյուրները (նախատեսվում է ֆինանսավորել ՀՀ պետական բյուջեից թե ՋՕԸ-ների 2023թ. հատկացված սուբսիդիայի շրջանակներում), ինչպես նաև Նախագծին կից ներկայացնել պահանջվող գումարի շրջանակում ձեռքբերումների (պահեստային պոմպերի ձեռքբերում) գնագոյացման աղբյուրները:
	Ընդունվել է:
Պարզաբանում՝ Նախագծով նախատեսված շուրջ 1.1 մլրդ դրամի ֆինանսավորման աղբյուրը ՀՀ պետական բյուջեի պահուստային ֆոնդն է:
Ձեռքբերումների արժեքները նշվել են՝ հաշվի առնելով վերջին տարիներին ՋՕԸ-երի ձեռքբերումների միջին շուկայական գները:

	Ինչ վերաբերում է Նախագծի ձևակերպումներին, ապա նշենք, որ 6-րդ կետի համաձայն այն ուժի մեջ է մտնում ստորագրման պահին, մինչդեռ Նորմատիվ իրավական ակտերի մասին օրենքի 23-րդ հոդվածի 6-րդ կետի համաձայն՝ անհատական իրավական ակտն ուժի մեջ է մտնում այդ ակտի ընդունման մասին այն անձանց առձեռն կամ օրենքով սահմանված այլ կարգով պատշաճ իրազեկելու օրվան հաջորդող օրվանից, որոնց ուղղված է ակտը, եթե օրենքով այլ կարգ սահմանված չէ:
	Ընդունվել է մասամբ:
Նախագծի 6-րդ կետը լրամշակվել է:

